
Shkurtesat

AGK  	 Asociacioni I Gazetarëve të Kosovës

KPM	 Komisioni i Pavarur i Medieve

PK 	 Policia e Kosovës

KGJK 	 Këshilli Gjyqësor i Kosovës

ANJF 	 Agjencia për Ndihmë Juridike Falas

OSBE 	 Organizata për Siguri dhe Bashkëpunim në Evropë

RSF 	 Reporterët pa Kufij (Reporters Without Borders)

MFRR 	 Media Freedom Rapid Response  

ECPMF 	 European Centre for Press and Media Freedom 

SLAPP 	 Paditë Strategjike Kundër Pjesëmarrjes Publike

RTK	 Radio Televizioni i Kosovës

Metodologjia

1   Kërkesa për qasje në dokumente pubike në KGjK është bërë me 24 shtator. Ndersa me 14 tetor, zyrtarët për informim të 
këtij institucioni janë përgjigjur se nuk kanë të dhëna specifike për gazetarë.

Ky raport është hartuar në kuadër të projektit “Fuqizimi i lirisë së shprehjes dhe të drejtave të gazetarëve” 
të mbështetur nga rrjeti Safe Journalists. Projekti ka për synim të forcojë mbrojtjen e gazetarëve dhe 
punonjësve të medieve në Kosovë, duke dokumentuar rastet e kërcënimeve, presioneve, padive SLAPP 
dhe formave të tjera të sulmeve që cenojnë punën e tyre profesionale dhe jetën personale.

Struktura e raportit dhe gjetjet e tij bazohen në metodologjinë dhe indikatorët e përcaktuar 
brenda projektit rajonal SafeJournalists Network, në veçanti metodologjia e zhvilluar për 
hulumtimin Indikatorët për Nivelin e Lirisë së Medias dhe Sigurinë e Gazetarëve, e cila zbatohet 
në vendet e Ballkanit Perëndimor. 

Ky raport synon të ofrojë një pasqyrë të përgjithshme të sigurisë së gazetarëve dhe punonjësve 
të medieve në nivel lokal, me fokus të veçantë mbi sfidat me të cilat ata përballen gjatë punës 
së tyre. Raporti mbulon periudhën janar 2021 – gusht 2025 dhe bazohet kryesisht në të dhënat 
statistikore të pranuara nga Policia e Kosovës dhe në rastet e dokumentuara nga Asociacioni i 
Gazetarëve të Kosovës (AGK) në lidhje me shkeljet e të drejtave të gazetarëve. FOL ka tentuar të 
marrë informacione edhe nga Këshilli Gjyqësor i Kosovës (KGjK), por këto të fundit kanë mohuar 
të kenë statistika të veçanta për gazetarët dhe punonjësit e medieve. 1 

Analiza shtrihet mbi forma të ndryshme presioni, kërcënimesh dhe sulmesh, qofshin fizike apo 
online, që ndikojnë në lirinë e medias dhe integritetin profesional të gazetarëve. Përveç kësaj, 
raporti përfshin një vlerësim të mekanizmave institucional të mbrojtjes, si dhe reagimet e 
autoriteteve lokale dhe shërbimeve të sigurisë. Vëmendje e veçantë i është kushtuar dimensionit 
gjinor të sigurisë dhe sfidave specifike me të cilat përballen gratë në sektorin e medias.

Raporti bazohet në një kombinim të burimeve vendore dhe ndërkombëtare, përfshirë:

	• Të dhënat statistikore të Policisë së Kosovës mbi rastet e trajtuara gjatë këtij intervali kohorë.
	• Të dhënat e AGK-së, të cilat përfshijnë raportet vjetore, indeksin e lirisë së medias dhe 

regjistrimet e rasteve individuale të sulmeve, kërcënimeve dhe formave të tjera të shkeljeve.
	• Raportet e organizatave ndërkombëtare, të cilat japin një vlerësim krahasues të situatës së 

lirisë së medias në Kosovë në raport me vendet e tjera të rajonit dhe botës.
	• Intervista të zhvilluara, artikuj, deklarata publike dhe komunikata për media të publikuara 

nga vetë gazetarët dhe redaksitë e medieve, për të pasqyruar perspektivën dhe përvojën e 
drejtpërdrejtë të profesionistëve të fushës.

Përveç dokumentimit, raporti synon të shërbejë si mjet avokimi për përmirësimin e mjedisit të 
punës së gazetarëve në Kosovë, forcimin e pavarësisë editoriale dhe garantimin e një hapësire 
publike ku informacionet qarkullojë lirshëm dhe pa frikë nga ndëshkimi.

1. Hyrje

Liria e medieve dhe mbrojtja e gazetarëve përbëjnë një nga shtyllat më të rëndësishme të një 
shoqërie të lirë dhe demokratike. Mediet janë mekanizma kontrolli mbi pushtetin dhe ura që 
lidh qytetarët me informacionin e besueshëm e të pavarur. Prandaj, që një demokraci të jetë 
e shëndetshme dhe funksionale, gazetarët jo vetëm që duhet të kenë mundësi të raportojnë 
lirshëm, por duhet të mbrohen nga çdo formë presioni, kërcënimi apo ndëshkimi për shkak të 
punës së tyre.

Në Kosovë, megjithëse kuadri ligjor ofron “garanci” formale për lirinë e shprehjes dhe të shtypit, 
realiteti në terren shpesh dëshmon përballje me një gamë të gjerë sfidash serioze, si kërcënime 
dhe sulme fizike ndaj gazetarëve dhe familjarëve të tyre, presion politik ndaj medieve me qëllim 
të përpjekjeve të drejtpërdrejta për të ndikuar në përmbajtjen mediatike. Këto dukuri kanë marrë 
dimensione të reja vitet e fundit, veçanërisht në kontekstin e tensioneve politike, krizave rajonale 
dhe raportit gjithnjë e më të ndërlikuar midis pushtetit dhe institucioneve të medieve.

Këto dukuri nuk janë të izoluara, por lidhen ngushtë me zhvillimet politike dhe shoqërore të 
vendit. Vitet e fundit kanë sjellë një intensifikim të tensioneve politike të brendshme, kriza të 
përsëritura në veri të vendit, si dhe sfida të mëdha në raportet me komunitetin ndërkombëtar. Në 
këtë kontekst të ndërlikuar, marrëdhënia midis pushtetit politik dhe medieve është bërë gjithnjë 
e më e tensionuar, me raste të qarta përplasjesh, ndërhyrjesh dhe fushatash diskredituese ndaj 
gazetarëve dhe institucioneve mediatike që mbajnë qëndrim kritik ndaj qeverisë apo aktorëve 
të fuqishëm ekonomik.

Një faktor tjetër shqetësues është edhe prirja në rritje e vetcensurës, ku gazetarët, për shkak të 
frikës nga pasojat, shmangin trajtimin e temave të caktuara. Kjo, në kombinim me mungesën e 
efikasitetit në hetimin e sulmeve ndaj tyre dhe nivelin e lartë të mosndëshkimit, krijon një klimë 
të pasigurt dhe frenon zhvillimin e një mjedisi mediatik të lirë dhe të pavarur.

Përmes këtij raporti synohet jo vetëm të ekspozohet dimensioni real dhe i dokumentuar i 
shkeljeve ndaj gazetarëve në Kosovë, por edhe të kontribuohet në ngritjen e vetëdijes publike 
dhe politike mbi domosdoshmërinë e mbrojtjes së këtyre të drejtave. Analiza e bazuar në të 
dhënat e Policisë së Kosovës dhe të Asociacionit të Gazetarëve të Kosovës, si dhe raportet e 
organizatave ndërkombëtare, synon të ofrojë një pasqyrë të qartë të gjendjes aktuale, duke 
identifikuar trendet, sfidat strukturore dhe përgjegjësitë institucionale.

2. �Pasqyrë e përgjithshme  
mbi sigurinë e gazetarëve 
dhe punonjësve të medieve 
në Kosovë

2   Te dhënat janë siguruar përmes kërkesës për qasje në dokumente publike tek zyrtarët për informim të Policisë së 
Kosovës. Kërkesa është bërë me 4 shtator 2025, ndërsa përgjigjja është pranuar me 07.10.2025 përmes adresës elektronike.

Gjatë periudhës janar 2021 - gusht 2025, siguria e gazetarëve dhe punëtorëve të medias në 
Kosovë ka qenë një nga sfidat më serioze për lirinë e shprehjes dhe demokracinë funksionale në 
vend. Të dhënat e Policisë së Kosovës (PK), Asociacionit të Gazetarëve të Kosovës (AGK), si dhe 
raportet e organizatave ndërkombëtare si Reporterët pa Kufij dhe Freedom House, dëshmojnë 
një gjendje të brishtë të lirisë së medias dhe shpesh alarmante. 

Sipas të dhënave të pranuara nga Policia e Kosovës2, gjatë vitit 2021 janë trajtuar 18 raste për 
veprat penale të kryera ndaj gazetarëve. Gjatë vitit 2022 ishin trajtuar 20 raste; gjatë vitit 2023 
numri i rasteve të trajtuara ishte rritur në 33 sosh; ndërsa në periudhën janar-gusht 2025 janë 
trajtuar gjithsej 10 raste.

Të dhënat në lidhje me rastet e trajtuara nga Policia e Kosovës përgjatë këtyre viteve janë 
paraqitur edhe në grafikën e mëposhtme.

 GRAFIKA 1.   Numri i rasteve të trajtuara nga Policia e Kosovës mbi veprat penale ndaj gazetarëve. 

2021

18

2022

20

2023

33

2024

26

janar - gusht  
2025

10

Ndërkaq sipas të dhënave të publikuara nga AGK, gjatë vitit 2021 nga kjo organizatë është 
raportuar për 24 kërcënime dhe sulme fizike ndaj gazetarëve, numër ky që në vitin 2022 
ishte rritur në 29 sosh. Ndërsa vetëm gjatë vitit 2023, AGK ka raportuar gjithsej 63 raste të 
kërcënimeve dhe sulmeve ndaj gazetarëve dhe punonjësve të medieve. Prej këtyre, 30 raste 
kanë ndodhur në pjesën veriore të Republikës së Kosovës, zonë ku në atë kohë ishin organizuar 
protesta të dhunshme të komunitetit serb kundër hyrjes së kryetarëve shqiptarë në komunat 
veriore (Mitrovicë e Veriut, Zubin Potok, Leposaviq dhe Zveçan). Këta kryetarë ishin zgjedhur 
në zgjedhjet lokale të prillit 2023, të cilat u bojkotuan nga shumica e popullatës serbe, gjë që 
shkaktoi tensione politike, protesta dhe përplasje të dhunshme me Policinë e Kosovës dhe trupat 
paqeruajtëse të KFOR-it. 

Ndërkaq, në vitin 2024, u regjistruan 39 raste, përfshirë 9 kërcënime serioze për jetën, ndërsa 
në tetë muajt e parë të vitit 2025 (janar – gusht) ishin shënuar 29 incidente të reja, një tregues 
i qartë i vazhdimësisë së presionit ndaj medias.

Incidentet më të zakonshme kanë përfshirë kërcënime verbale, shpifje dhe fushata diskredituese 
në rrjete sociale, deri te sulmet fizike në terren, sidomos gjatë mbulimit mediatik të protestave 
dhe ngjarjeve me tension politik në veri të vendit, ku gazetarët janë përballur me dhunë, dëmtim 
apo marrje të pajisjeve të punës, dëmtim të automjeteve dhe pengim fizik gjatë procesit të 
punës3. Autorët kanë qenë të ndryshëm, duke filluar nga individë të zakonshëm të nxitur nga 
retorika publike, deri te akterët politik apo struktura të organizuara, që e shohin median si 
kërcënim për interesat e tyre.

Politizimi i institucioneve shtetërore dhe polarizimi i theksuar shoqëror kanë krijuar një ambient 
të vështirë dhe shpesh armiqësor për median e pavarur. Retorika e ashpër politike, etiketimi 
i gazetarëve si “të njëanshme” ose “armiq të shtetit”, ka forcuar perceptimet negative për 
gazetarinë kritike dhe ka nxitur një ambient ku dhuna ndaj gazetarëve shpesh shihet si e 
justifikueshme. Kjo ka bërë që gazetarët të shihen jo si garantues të informimit publik, por si 
kundërshtarë politikë.

Ndonëse në komunitetin mediatik ekziston një lloj solidariteti, ai shpesh është i fragmentuar 
dhe jo i qëndrueshëm. Reagimet ndaj kërcënimeve ose sulmeve kanë qenë të kufizuara dhe jo 
gjithmonë mirë të koordinuara. Opinioni publik, nga ana tjetër, është i ndarë: një pjesë mbështet 
gazetarinë e pavarur, ndërsa një pjesë tjetër, ajo më e gjerë, e sheh median me dyshim apo 
armiqësi. Si rezultat, reagimi shoqëror ndaj sulmeve nuk ka qenë aq i fortë dhe i unifikuar sa 
ishte e nevojshme, duke marrë parasysh seriozitetin e kërcënimeve dhe shkallën e lartë të tyre.

Kërcënimet dhe sulmet shpeshherë kanë sjellë pasoja të drejtpërdrejta për punën e gazetarëve 
në Kosovë, ku si rrjedhojë disa prej tyre kanë zgjedhur vetëcensurën, duke shmangur raportimin 
mbi tema të ndjeshme, si korrupsioni, krimi i organizuar apo abuzimi me pushtetin. Përveç kësaj, 
frika e vazhdueshme nga sulmet e tilla ka kufizuar lirinë e tyre për të raportuar lirshëm në terren. 
Në këtë mënyrë, jo vetëm që është cenuar siguria e gazetarëve, por është cenuar edhe cilësia 
apo e drejta e informimit që do të duhej t’u ofrohej qytetarëve të Republikës së Kosovës.

3   https://www.agk-ks.org/rastet/sulmohen-gazetaret-shqiptare-e-serbe-ne-veri-te-mitrovices-mitrovice-13.10.2021/

10 Raport mbi sigurinë e gazetarëve dhe punonjësve të medieve

https://www.agk-ks.org/rastet/sulmohen-gazetaret-shqiptare-e-serbe-ne-veri-te-mitrovices-mitrovice-13.10.2021/


3. Liria e medias në Kosovë 
sipas organizatave 
ndërkombëtare

4   Për më tepër, shih: https://rsf.org/en/index?year=2025 

Për të kuptuar më mirë se si ka evoluar liria e medias në Kosovë gjatë viteve të fundit, një 
tregues i rëndësishëm është Indeksi Botëror i Lirisë së Shtypit, i publikuar çdo vit nga organizata 
ndërkombëtare Reporterët pa Kufij (RSF). Ky indeks mat nivelin e lirisë së medias në 180 shtete, 
duke marrë parasysh faktorë si pavarësia editoriale, presionet politike, qasja në informacion, 
siguria e gazetarëve dhe praktikat gjyqësore që ndikojnë në punën e mediave. Renditjet e 
Kosovës në periudhën 2021-2025 kanë treguar luhatje të mëdha, duke reflektuar një klimë të 
paqëndrueshme për gazetarët dhe institucionet mediatike.4

Në vijim është paraqitur renditja e Kosovës përgjatë këtyre viteve.

	 Viti 2021 - në vendin e 78-të nga 180 shtete;
	 Viti 2022 – në vendin e 61-të nga 180 shtete;
	 Viti 2023 - në vendin e 56-të nga 180 shtete;
	 Viti 2024 - në vendin e 75-të nga 180 shtete;
	 Viti 2025 - në vendin e 99-të nga 180 shtete.

Në grafikën e mëposhtme janë ilustruar ndryshimet vjetore të vlerësimit të lirisë së medias në 
Kosovë nga Reporterët pa Kufij.

 GRAFIKA 2.   Renditja e Kosovës sipas lirisë së medias nga Reporterët pa Kufij gjatë viteve 2021 – 2025. 

2021 2022 2023 2024 2025

78
75

56

61

99

Trendi negativ i rënies në vitin 2025 dëshmon se një situatë e tillë përbën një alarm për 
institucionet vendore dhe të njëjtat duhet të ndërmarrin masa më serioze për të mbrojtur dhe 
garantuar një mjedis të sigurt e të pavarur për gazetarinë në Kosovë.

Ndërkaq Freedom House, në raportin “Freedom in the World” të vitit 2024, e klasifikon Kosovën 
si vend “Pjesërisht të lirë” me 60 pikë nga 100 në total. Në kategorinë D1 “A ka media të lira dhe 
të pavarura?”, Kosova është vlerësuar me vetëm 2 nga 4 pikë, duke nënvizuar faktin se edhe pse 
kushtetuta garanton lirinë e shtypit, gazetarët përballen shpesh me ngacmime, intimidim dhe 
vetëcensurë.5

Departamenti Amerikan i Shtetit në Raportin për të Drejtat e Njeriut për vitin 20246 ka gjetur 
se ligji në Kosovë garanton lirinë e shprehjes dhe në përgjithësi respektohet, por evidentohen 
presione dhe sulme denigruese ndaj gazetarëve dhe vështirësi në qasjen në dokumente publike, 
të reflektuara edhe nga AGK.

Ndërkaq Komisioni Evropian në Raportin për Kosovën për vitin 2024 ka theksuar se Kosova ka 
bërë progres të kufizuar në lirinë e shprehjes; vërehen zhvillime të perceptuara si përpjekje 
për kontroll ndaj mediave, mbeten probleme me pandëshkueshmërinë dhe vetëcensurën në 
veri; rekomandohet forcimi i kapaciteteve të prokurorisë/policisë dhe protokolle sigurie për 
gazetarët.7 

Ndërkaq në Raportin për Kosovën për vitin 2025, Komisioni Evropian ka theksuar se Kosova ka 
një nivel të caktuar të përgatitjes, mirëpo nuk ka bërë progres. Sipas raportit, rekomandimet 
e dhëna në raportin e vitit 2024 nuk janë impementuar dhe mbeten ende valide. Rrjedhimisht, 
rekomandohet që të forcohen kapacitetet e prokurorisë dhe gjyqësorit për të trajtuar rastet që 
lidhen me dhunën dhe kërcënimet ndaj gazetarëve dhe lirinë e shprehjes; të zhvillojë protokolle 
dhe trajnime mbi mbrojtjen dhe sigurinë e gazetarëve; të miratojë dhe zbatojë një Ligj të ri për 
Komisionin e Pavarur të Medias, plotësisht të përafruar me acquis të BE-së dhe standardet 
evropiane; të rishikojë Ligjin për Radiotelevizionin e Kosovës (RTK) për të siguruar financim të 
qëndrueshëm, duke ruajtur pavarësinë e transmetuesit publik; të emërojë pa vonesa Anëtarët e 
Bordit të KPM-së, Anëtarët e Bordit të RTK-së dhe Drejtorin e Përgjithshëm të RTK-së.8

Rrjedhimisht, duke marrë parasysh periudhën kohore nga viti 2021 deri në gusht të vitit 2025, 
mund të themi se siguria e gazetarëve në Kosovë vazhdon të karakterizohet nga sfida të shumta 
në kryerjen e detyrave dhe misionit të tyre vital për shoqërinë, të cilat lidhen si me kontekstin 
politik e shoqëror, ashtu edhe me mangësitë institucionale në zbatimin e mekanizmave mbrojtës.

5   Freedom House, Kosovo, 2024
6   U.S. Department of State, 2024 Country Reports on Human Rights Practices – Kosovo
7   European Commission, Commission Staff Working Document, Kosovo* 2024 Report, Brussels, 30.10.2024 SËD(2024) 692 
final
8   European Commission, Commission Staff Working Document, Kosovo* 2025 Report, EN, Brussels, 4.11.2025
SWD(2025) 752 final.

12 Raport mbi sigurinë e gazetarëve dhe punonjësve të medieve

https://freedomhouse.org/country/kosovo/freedom-world/2024
https://xk.usembassy.gov/wp-content/uploads/sites/133/KOSOVOHRR2024_Alb.pdf
https://eur-lex.europa.eu/legal-content/EN/TXT/PDF/?uri=CELEX:52024SC0692
https://eur-lex.europa.eu/legal-content/EN/TXT/PDF/?uri=CELEX:52024SC0692
https://enlargement.ec.europa.eu/kosovo-report-2025_en
https://enlargement.ec.europa.eu/kosovo-report-2025_en


4. Mekanizmat për mbrojtjen e 
gazetarëve dhe punonjësve të 
medieve në kosovë

Në Kosovë ekzistojnë disa mekanizma për raportimin dhe trajtimin e kërcënimeve ndaj 
gazetarëve, megjithëse funksionaliteti i tyre shpesh është vënë në pikëpyetje për shkak të 
zbatimit jo të plotë apo reagimit të vonuar të institucioneve.

Gazetarët që përballen me kërcënime ose sulme mund të raportojnë rastet pranë Policisë së 
Kosovës dhe Prokurorisë. Megjithatë, mbi efikasitetin e institucioneve për t’iu përgjigjur rasteve 
të gazetarëve, mund të thuhet se në Kosovë mungon një sistem i mirëfilltë i vlerësimit të hershëm 
të rrezikut, sidomos në rastet e gazetarëve investigativ që raportojnë mbi korrupsionin dhe 
krimin e organizuar. Prandaj, edhe nëse merren masa nga ana e autoriteteve të rendit dhe 
sigurisë, masat e marra shpesh kufizohen në ndërhyrje ad-hoc policore.

Përveç institucioneve shtetërore, një rol të rëndësishëm në mbrojtjen e gazetarëve dhe 
punëtorëve të medieve luan edhe Asociacioni i Gazetarëve të Kosovës (AGK), i cili shërben si 
mekanizëm ndërmjetës për raportimin e rasteve. AGK jo vetëm që i përcjell rastet tek organet 
kompetente, por gjithashtu ofron mbështetje ligjore, monitoron zhvillimin e tyre dhe mban 
evidencë të vazhdueshme mbi sulmet dhe kërcënimet. Në këtë mënyrë, AGK ka marrë funksionin 
e një kanali të besueshëm raportimi për shumë gazetarë, veçanërisht në situata kur besimi ndaj 
institucioneve është i ulët. 

Një institucion tjetër i rëndësishëm në mbrojtjen e të drejtave të gazetarëve dhe punëtorëve 
të medieve është Avokati i Popullit, i cili ka mandat kushtetues dhe ligjor për të mbrojtur të 
drejtat e njeriut nga shkeljet që mund të kryhen nga autoritetet publike. Gazetarët që ndihen të 
cenuar nga veprimet apo mosveprimet e institucioneve shtetërore mund t’i drejtohen Avokatit 
të Popullit për mbështetje, këshillim dhe ndërmjetësim institucional. 

Sa i përket mbrojtjes ligjore së gazetarëve, një hap i rëndësishëm ishte miratimi i ndryshimeve 
ligjore në korrik të vitit 2022, kur gazetarët, bashkë me fotoreporterët, kameramanët dhe 
redaktorët, u përfshinë zyrtarisht në kategoritë që mund të përfitojnë nga ndihma juridike falas 
nga Agjencia për Ndihmë Juridike Falas (ANJF). Kjo ndihmë mbulon rastet e pushimeve nga 
puna, paditë për shpifje dhe paditë SLAPP.

Përveç AGK-së dhe ANJF-së, mbështetje të rëndësishme ofrojnë edhe organizatat e shoqërisë 
civile dhe qendrat e tyre ligjore që ndihmojnë gazetarët me asistencë juridike falas, mbrojtje 
përmes fushatave publike dhe rrjete solidariteti. Këto organizata luajnë rol thelbësor në 
kompensimin e boshllëqeve që lihen nga institucionet shtetërore. 

Në këtë drejtim, Lëvizja FOL ka zhvilluar një platformë specifike për mbrojtjen e gazetarëve 
dhe aktivistëve nga paditë  SLAPP, ku përmes një rrjeti aktivistësh dhe juristësh, koordinojnë 
ofrimin e ndihmës ligjore pro bono dhe avokim për parandalimin e këtyre praktikave që synojnë 
heshtjen e aktivistëve dhe gazetarëve.9 Gjithashtu edhe Instituti i Kosovës për Drejtësi (IKD), 
përmes Qendrës për Ndihmë Juridike Falas, ofron përkrahje ligjore për qytetarët, përfshirë 
edhe gazetarët, në rastet kur ata përballen me shkelje të të drejtave ose procese gjyqësore të 
padrejta.10

9   https://levizjafol.org/anti-slapp/cfare-jane-padite-slapp/
10   Për më tepër, shih: https://ndihmajuridikeikd.org/

5. Rastet e sulmeve ndaj 
gazetarëve të trajtuara nga 
Policia e Kosovës

11   Në këto statistika nuk janë përfshirë rastet e veprave të tjera penale jo fizike.

Në pjesën vijuese të këtij kapitulli paraqiten statistikat e pranuara nga Policia e Kosovës mbi 
rastet e sulmeve me natyrë fizike ndaj gazetarëve dhe punonjësve të mediave, si edhe mbi rastet 
e sulmeve me natyrë jo-fizike ndaj tyre, të trajtuara gjatë periudhës janar 2021–gusht 2025.

5.1 Rastet e sulmeve me karakter fizik ndaj gazetarëve dhe 
punonjësve të medieve

Sulmet fizike ndaj gazetarëve dhe punonjësve të medieve përbëjnë një nga format më ekstreme 
të dhunës kundër profesionit të gazetarisë dhe paraqesin një kërcënim të drejtpërdrejtë jo 
vetëm për sigurinë individuale të gazetarëve, por edhe për lirinë e shprehjes dhe të drejtën e 
publikut për informim. 

Sipas të dhënave të Policisë së Kosovës, gjatë periudhës janar 2021 – gusht 2025 janë trajtuar 
29 raste me karakter fizik ndaj gazetarëve (përfshirë sulme, lëndime të lehta/ të rënda trupore 
dhe ngacmime)11. Numri më i lartë i rasteve është trajtuar gjatë vitit 2023.

TABELA 1.
Numri i rasteve me karakter fizik ndaj gazetarëve të trajtuara nga Policia e Kosovës gjatë 
periudhës 2021 - gusht 2025.

POLICIA E KOSOVËS

Rastet me karakter fizik 2021 2022 2023 2024
Janar - gusht  

2025 Total

Numri i rasteve 3 4 14 7 1 29

Të dhënat e paraqitura në tabelë paraqesin një situatë shqetësuese. Siç shihet, situata më e 
rëndë ishte paraqitur gjatë  vitit 2023, kur ishin trajtuar 14 raste, që përbëjnë 48 % të të gjitha 
rasteve të trajtuara gjatë këtyre viteve ndaj gazetarëve.  

Statistikat e paraqitura më lartë tregojnë qartë se dhuna fizike ndaj gazetarëve në Kosovë nuk 
është një dukuri e izoluar, por një problem sistematik dhe i përsëritur që dëmton rëndë sigurinë 
profesionale të gazetarëve dhe lirinë e medias.

Një rast i sulmeve ndaj gazetarëve, i rëndësishëm të përmendet në këtë pjesë, është ai i sulmeve 
fizike që kishte ndodhur në qytetin e Prizrenit, gjatë protestës së thirrur nga imamët lokalë 
kundër festivalit “Dokufest”. Ekipi i portalit Nacionale, i përbërë nga gazetari Vullnet Krasniqi dhe 
kameramani Arbër Latifi, u bënë shënjestër e turmës protestuese, duke u shtyrë dhe sulmuar 
fizikisht teksa po kryenin punën e tyre profesionale.12

Për më tepër, sulmet fizike në rritje ndaj gazetarëve u dënuan fuqishëm edhe nga Safe Journalists, 
e cila si pjesë e rrjetit Media Freedom Rapid Response (MFRR), e dënoi ashpër valën e sulmeve 
nga 26 deri më 31 maj 2023 në veriun e vendit, duke e quajtur një realitet që “shkel liritë themelore 
dhe përbën një sulm të drejtpërdrejtë ndaj interesit publik dhe demokracisë”13. Po ashtu, edhe 
European Centre for Press and Media Freedom (ECPMF) kanë vënë në pah shqetësimin e tyre 
lidhur me rritjen e dhunës ndaj medieve në periudhë protestash dhe incidentesh në veri dhe kanë 
apeluar për masa të menjëhershme për mbrojtjen e gazetarëve.14

5.2 Rastet e sulmeve me karakter jo-fizik ndaj gazetarëve dhe 
punonjësve të medieve

Përveç sulmeve fizike, gazetarët në Kosovë përballen në mënyrë të vazhdueshme edhe me 
kërcënime jo-fizike, të cilat shpeshherë kanë pasoja të thella psikologjike dhe profesionale. Këto 
forma presioni shfaqen në mënyra të ndryshme, duke filluar nga kërcënimet verbale, ngacmimet 
online, shpifjet, fyerjet publike apo fushatat e diskreditimit. 

Edhe pse nuk shfaqen në formë të drejtpërdrejtë të dhunës fizike, këto kërcënime kanë efekt 
frikësues dhe çojnë në vetëcensurë, duke ndikuar kështu drejtpërdrejt në cilësinë e raportimit dhe 
në informimin e publikut.

Institucionet shtetërore, përfshirë policinë dhe prokurorinë, rrallë i kanë trajtuar këto raste 
me seriozitetin e nevojshëm, duke i konsideruar si incidente të natyrës “civile” ose si fyerje të 
zakonshme. Megjithatë, këto forma ngacmimi krijojnë një ambient armiqësor ku gazetaria e 
pavarur shihet si kërcënim dhe jo si shërbim publik.

Gjatë periudhës 2021 - gusht 2025 Policia e Kosovës ka trajtuar gjithsej 75 raste në lidhje me 
veprat penale me karakter jo - fizik ndaj gazetarëve (përfshirë kanosje, nxitje e përçarjes dhe 
mos durimit, ndërhyrje në sistemin kompjuterik etj.

12   Për më tepër, shih: https://www.gazetaexpress.com/pamjet-e-momentit-kur-sulmohet-gazetari-vullnet-kras-
niqi-ne-protesten-ne-prizren/
13   https://www.mfrr.eu/kosovo-concern-over-attacks-on-journalists-and-media-ëorkers/
14   https://www.ecpmf.eu/laë-enforcement-must-protect-journalists-amidst-escalating-tensions-in-northern-kosovo/

TABELA 2.
Numri i sulmeve dhe kërcënimeve jo-fizike ndaj gazetarëve të trajtuara nga Policia e Kosovës 
gjatë periudhës 2021 – gusht 2025.

POLICIA E KOSOVËS

Rastet me  
karakter jo-fizik 2021 2022 2023 2024

Janar - gusht  
2025 Total

Numri i rasteve 15 15 17 19 9 75

   
   
  
  
  

   
   
  
  
  

   
   
  
   
  
    

   
   
  
   
   
   

 

    
    
  

Të dhënat e paraqitura në tabelë tregojnë një prani të lartë të kërcënimeve jo-fizike gjatë 
periudhës janar 2021 - gusht 2025. Numri më i madh i rasteve të tilla të trajtuara nga PK ka 
ndodhur gjatë vitit 2024, përkatësisht 19 raste. 

Shumë prej këtyre rasteve kanë përfshirë sulme të koordinuara në rrjetet sociale, shpifje dhe 
gjuhë denigruese që synojnë të dëmtojnë reputacionin dhe integritetin profesional të gazetarëve, 
ndërsa gratë gazetare shpeshherë përballen edhe me një dimension shtesë të ngacmimeve, të 
lidhura me seksizmin dhe kërcënimet me dhunë seksuale.

Si formë e kërcënimeve jo-fizike ndaj gazetarëve, janë edhe paditë SLAPP. Një shembull i fundit i 
këtyre padive, është ai i ngritur nga reperi Trim Ademi (Capital T) kundër gazetarit Robert Bojaj. 
Padia erdhi pas një pyetjeje të bërë nga gazetari ndaj një të ftuari në një emision argëtues, e cila 
sipas Ademit, kishte cenuar reputacionin e tij.15

Një tjetër rast i padive SLAPP është ai i ngritur nga këngëtari Asdren Gjikolli (Gjiko) ndaj 
gazetarëve të portalit “Front Online”, përkatësisht kryeredaktorit Lavdim Hamidi dhe drejtorit 
Enis Veliu. Padia u bë menjëherë pas publikimit të një pjese të aktakuzës së Prokurorisë Themelore 
të Prishtinës, e cila e ngarkonte Gjikon me akuza të rënda.16

Këto raste tregojnë se paditë SLAPP po bëhen gjithnjë e më të shpeshta në Kosovë dhe paraqesin 
një formë të re presioni jo-fizik, me efekte të ngjashme frikësuese si kërcënimet e drejtpërdrejta.

15   Për më tepër, shih: https://agk-ks.org/rastet/padi-slapp-ndaj-gazetarit-robert-bojaj-prishtine-20.11.2024/
16   Për më tepër, shih: https://agk-ks.org/rastet/kercenim-ndaj-gazetareve-te-front-online-prishtine-10.04.2022/

 (JANAR 2021 – GUSHT 2025) 17



6. Rastet e sulmeve ndaj 
gazetarëve të dokumentuara 
nga Asociacioni i Gazetarëve 
të Kosovës (AGK)

Në pjesën vijuese të këtij kapitulli janë paraqitur statistikat e siguruara përmes kërkimit manual 
nga portali zyrtar i Asociacionit të Gazetarëve të Kosovës (AGK), që lidhen me: kërcënimet ndaj 
jetës dhe integritetit fizik të gazetarëve dhe punonjësve të mediave; sulmet ndaj institucioneve 
mediatike dhe asociacioneve të gazetarëve; rastet e sulmeve dhe linçimeve online; si edhe 
rastet e shkeljeve ndaj gazetareve gra.

6.1 Rastet e kërcënimeve ndaj jetës dhe integritetit fizik të 
gazetarëve dhe punonjësve të medieve

Në periudhën 2021 - 2025, AGK ka dokumentuar në mënyrë të veçantë kërcënimet serioze 
për jetën edhe për lëndime trupore ndaj gazetarëve. Gjatë periudhës 2021 - gusht 2025 janë 
dokumentuar 29 raste të kërcënimeve serioze për jetë ndaj gazetarëve dhe punëtorëve të 
medieve. 

TABELA 3.
Numri i kërcënimeve për jetën dhe lëndimet trupore ndaj gazetarëve gjatë periudhës 
 2021 – gusht 2025.

ASOCIACIONI I GAZETARËVE TË KOSOVËS

Kërcënime për jetën dhe 
lëndime trupore 2021 2022 2023 2024

Janar - gusht  
2025 Total

Numri i rasteve 6 0 13 9 1 29

Siç shihet nga tabela, numri i rasteve gjatë këtyre viteve ka pësuar luhatje të theksuara. Viti 
2021 shënoi 6 raste, ndërsa në vitin 2022 nuk u dokumentua asnjë kërcënim i tillë. Megjithatë, 
në vitin 2023 situata u përkeqësua ndjeshëm, me 13 raste të evidentuara, duke shënuar vitin me 
numrin më të lartë të kërcënimeve. Në vitin 2024 numri i rasteve ra në 9, ndërsa deri në gusht të 
vitit 2025 është raportuar 1 rast.

Ky trend tregon se kërcënimet ndaj jetës dhe integritetit fizik të gazetarëve mbeten një 
rrezik serioz dhe i vazhdueshëm. Mungesa e reagimit të shpejtë dhe efikas nga institucionet 
kompetente për t’i hetuar dhe ndëshkuar autorët e këtyre kërcënimeve, e përkeqëson edhe më 
shumë ndjenjën e pasigurisë mes komunitetit gazetar.

Një prej rasteve më të rënda të kërcënimeve me jetë, i cili është dokumentuar edhe nga AGK, 
ishte ai ndaj gazetarit dhe themeluesit të portalit “Paparaci”, Vehbi Kajtazi. Ai u bë shënjestër 
e një serie mesazhesh kërcënuese, ku ndër të tjera iu drejtua me fjalët: “Unë e ti së bashku në 
ferr”. Natyrisht se një kërcënim i tillë ka pasoja të thella psikologjike jo vetëm për individin, por 
edhe për kolegët e tij, duke krijuar ndjesinë se çdo raportim kritik mund të pasohet me rrezik 
real për jetën.17

Një rast tjetër i ngjashëm ishte ai i gazetarit Vullnet Krasniqi, i cili u ekspozua ndaj një kërcënimi 
brutal e të drejtpërdrejtë. Ai u kontaktua me mesazhe ku i thuhej: “Unë jam në Prishtinë, dhëmbët 
kam me t’i shkulë me dane, ... këtu kam me ta rrasë plumbin...”. Ky rast tregon se sa i lartë 
është niveli i dhunës verbale ndaj gazetarëve, duke kaluar nga fjalët fyese në paralajmërime të 
drejtpërdrejta për përdorim të armës dhe lëndim trupor.18

Këto raste janë dëshmi e qartë se si kërcënimet ndaj gazetarëve në Kosovë shpesh marrin 
formën e deklaratave të hapura për dhunë, duke kaluar nga ofendimet e zakonshme në gjuhë 
që nxit panik dhe ankth për sigurinë personale. Përballë një realiteti të tillë, gazetaria kritike 
gjendet në presion të vazhdueshëm, ku çdo raportim bart me vete rrezikun e ekspozimit ndaj 
dhunës potenciale.

6.2 Sulmet ndaj institucioneve mediatike dhe asociacioneve 
të gazetarëve

Përveç kërcënimeve dhe sulmeve individuale ndaj gazetarëve, një tjetër dimension shqetësues 
është ai i sulmeve të drejtuara ndaj institucioneve mediatike dhe asociacioneve të gazetarëve. 
Këto raste shpesh kanë formën e presioneve politike, kërcënimeve publike, diskreditimeve të 
organizuara apo sulmeve kibernetike, të cilat synojnë të minojnë rolin e medieve si institucione 
të pavarura dhe të dobësojnë organizatat që mbrojnë interesat e gazetarëve.

17   Për më tepër, shih: https://agk-ks.org/rastet/kercenim-ndaj-jetes-se-gazetareve-vehbi-kajtazi-prishtine-29.08.2025/
18   Për më tepër, shih: https://agk-ks.org/rastet/kercenim-me-jete-ndaj-gazetarit-vullnet-krasniqi-prishtine-26.06.2024/

Në këtë mënyrë, objektivi nuk është vetëm frikësimi i individëve, por edhe krijimi i një klime 
të pasigurt për vetë funksionimin e medieve dhe shoqatave profesionale që përfaqësojnë 
gazetarët.

TABELA 4.
Numri i kërcënimeve ndaj medieve dhe organizatave mediale gjatë periudhës  
2021 – gusht 2025.

ASOCIACIONI I GAZETARËVE TË KOSOVËS

Kërcënimet ndaj 
medieve dhe 
organizatave mediale 2021 2022 2023 2024

Janar - gusht  
2025 Total

Numri i rasteve 3 2 6 6 6 23

        
      

   
   

    
   

Të dhënat e mbledhura për periudhën 2021 - gusht 2025 tregojnë një total prej 23 rastesh të 
sulmeve dhe kërcënimeve të drejtuara ndaj medieve dhe asociacioneve të gazetarëve në 
Kosovë. Në vitin 2021 janë dokumentuar 3 raste, ndërsa në vitin 2022 numri u ul në 2. Në vitin 
2023 situata ndryshoi dukshëm, duke u regjistruar 6 raste, një nivel i cili u përsërit edhe në vitin 
2024 dhe është ruajtur gjithashtu deri në gusht të vitit 2025, me 6 raste të tjera.

Këto të dhëna dëshmojnë se duke filluar nga viti 2023 është krijuar një trend negativ i sulmeve 
ndaj medieve dhe asociacioneve të gazetarëve, me një intensitet më të lartë krahasuar me vitet 
paraprake. 

Ky zhvillim tregon se sulmet nuk kanë mbetur të kufizuara vetëm ndaj individëve, por kanë marrë 
përmasa institucionale, duke u drejtuar kundër organizatave që përfaqësojnë gazetarët dhe 
vetë medieve si institucione. Ky fenomen është veçanërisht shqetësues pasi cenon funksionimin 
kolektiv të shoqërisë mediatike dhe krijon presion mbi organizatat që kanë rol kyç në mbrojtjen 
e të drejtave të gazetarëve.

Një rast tejet shqetësues ka të bëjë me fushatën sistematike të partisë në pushtet, Lëvizja 
Vetëvendosje, kundër televizionit privat nacional “Klan Kosova”. Në prill të vitit 2025, Sekretari 
i Përgjithshëm i LVV-së, në një postim publik, u bëri thirrje anëtarëve të partisë për bojkotimin 
e këtij televizioni. Nga AGK, ky veprim është konsideruar si akt linçues dhe i papranueshëm, i 
cili rrezikon seriozisht sigurinë e gazetarëve, kameramanëve dhe punonjësve të tjerë të këtij 
mediumi.19

Në këtë kuadër, mbetet thelbësore që autoritetet të zhvillojnë mekanizma të posaçëm për të 
mbrojtur institucionet mediatike dhe shoqatat profesionale nga kërcënimet e këtij lloji. Mbrojtja 
e tyre është një element i domosdoshëm për ruajtjen e pavarësisë së medias dhe për sigurimin e 
një mjedisi të shëndetshëm demokratik, ku gazetarët dhe organizatat e tyre përfaqësuese mund 
të veprojnë pa frikë nga presionet dhe sulmet.

Në anën tjetër, gjatë kësaj periudhe nuk kanë munguar as rastet ku punonjësit e medieve kanë 
shprehur pakënaqësitë e tyre ndaj televizioneve ku ata punojnë. I tillë ishte rasti i Iliri Pirevës, e 
cila pas 14 vitesh pune si gazetare në Klan Kosova, njoftoi se nuk është me pjesë e këtij televizioni, 
pasi që ka kërkuar “një të drejtë themelore, respektimin e Ligjit të Punës”.

Në postimin e saj në rrjetin social “Facebook”, ndër të tjera, ajo kishte deklaruar: “Për 14 vjet 
si punëtore në këtë televizion, asnjëherë nuk janë respektuar pushimet për festat zyrtare, një 
shkelje që ka ndodhur vazhdimisht por që është toleruar. Megjithatë këtë herë, diçka ndryshoi. 
Në një platformë të komunikimit të brendshëm të stafit, na u tha hapur se 25 dhjetori si ditë 
pushimi i takon vetëm një grupi të caktuar. Dhe më ironikja ishte se kjo u shkrua në një redaksi 
që, çdo ditë, raporton ndaj padrejtësive dhe shkeljeve të të drejtave.”

Ky rast nxori në pah edhe një dimension tjetër të sfidave me të cilat përballen gazetarët 
dhe punonjësit e mediave në Kosovë, jo vetëm sulmet e jashtme apo linçimi online, por edhe 
pakënaqësitë e brendshme ndaj kushteve të punës në televizione.

19   Për më tepër, shih: https://www.agk-ks.org/rastet/fushate-lincuese-kunder-televizionit-klan-kosova-prish-
tine-21.4.2025/

7. Sulmet ndaj grave gazetare 
dhe aktiviste

20   Intervistat janë zhvilluar me shkrim, përmes emailit, me date 12 nëntor 2025.

Gratë gazetare në Kosovë përballen me një spektër të gjerë sfidash që lidhen me sigurinë e 
tyre profesionale dhe personale. Këto sfida shtrihen nga kërcënimet dhe ngacmimet në rrjete 
sociale, komentet seksiste dhe fushatat e linçimit online, deri tek kërcënimet direkte, presionet 
institucionale dhe, në raste të caktuara, paditë strategjike për heshtjen e raportimit (SLAPP).

Raportet e organizatave mediale dhe të shoqërisë civile theksojnë se gratë gazetare shpesh 
janë të ekspozuara ndaj formave të veçanta të abuzimit, ku dimensioni gjinor ndërthuret me 
rolin e tyre profesional. Megjithatë, përvojat individuale të gazetareve ndryshojnë sa i përket 
motivit të sulmeve dhe mënyrës se si ato i perceptojnë kërcënimet.

Për qëllimet e këtij raporti, Lëvizja FOL ka zhvilluar intervista me shkrim me dy gazetare të 
njohura në Kosovë: Adelina Ahmeti (Kallxo.com) dhe Valbona Bytyqi (Kohavision).20 Intervistat 
e tyre pasurojnë të dhënat ekzistuese mbi sigurinë e grave në gazetari, duke sjellë perspektiva 
konkrete mbi natyrën e kërcënimeve, ndikimin emocional dhe qasjen institucionale ndaj këtyre 
rasteve.

Adelina Ahmeti, me mbi 10 vite përvojë në gazetari hulumtuese, raporton se ka përjetuar si 
kërcënime, ashtu edhe sulme në lidhje me punën e saj. Ajo tregon se, përveç se është sulmuar 
fizikisht dhe verbalisht gjatë përcjelljes së ngjarjeve, ajo ka marrë kërcënime edhe përmes 
telefonit dhe mesazheve.

Megjithatë, ajo është shumë e qartë në një pikë thelbësore, ku thotë së nuk është sulmuar për 
faktin se është grua. Pra, sipas vlerësimit të saj, këto sulme kanë qenë të lidhura kryesisht me 
temat e ndjeshme dhe hulumtimet që ka bërë, e jo ekskluzivisht me aspektin gjinorë. Kjo përbën 
një dallim të rëndësishëm analitik, pasi tregon se jo çdo rast sulmi ndaj një gruaje gazetare 
është domosdoshmërisht i motivuar nga gjinia.

Sipas Ahmetit, kërcënimet dhe sulmet nuk mbeten pa pasoja. Ajo përshkruan se sfiduese është 
sidomos ballafaqimi i përsëritur me sulmuesin/kërcënuesin, në rastet kur rasti është duke u 
hetuar apo gjykuar, që e ekspozon atë përsëri emocionalisht ndaj ngjarjes.

Ahmeti ka disa raste të raportuara në polici, si për sulme fizike, ashtu edhe për kërcënime. Ajo 
tregon se në disa raste, hetimet kanë mbetur në polici për shkak të mungesës së provave; në 
një rast, një dënim është anuluar nga Gjykata e Apelit me arsyetimin se i pandehuri nuk ishte 
recidivist; në një rast tjetër, prokuroria ka dështuar të hetojë motivin e veprës penale dhe gjykata 
ka pranuar marrëveshjet pa e çuar rastin deri në fund.

Këto raste ilustrojnë një problem strukturor - mungesën e hetimit të plotë dhe të motivuar të 
rasteve që lidhen me sulme ndaj gazetarëve, përfshirë gazetaret gra.

Në intervistë, Ahmeti tregon se është përballur me një rast që ka elemente të një padie SLAPP. 
Një zyrtar në njërën nga prokuroritë e Kosovës kishte ngritur padi për një shkrim të publikuar dhe 
kërkonte që shkrimi të tërhiqej. Gjykata e ka refuzuar padinë, duke marrë parasysh provat dhe 
interesin publik. Ky rast tregon se përdorimi i mjetit të padisë civile si presion ndaj gazetarisë 
kritike është i pranishëm, përfshirë edhe kur në shënjestër janë gra gazetare.

Në anën tjetër, Valbona Bytyqi, gazetare në Kohavision me afërsisht 10 vite përvojë në gazetari, 
thekson se kërcënimet dhe sulmet në gazetari janë pothuajse të pashmangshme e madje shumë 
të shpeshta, si për të ashtu edhe kolegët burra e gra. Mirëpo, ajo sqaron se fatmirësisht, nuk ka 
pasur kërcënime të drejtpërdrejta që cenojnë mirëqenien e saj fizike apo integritetin në punë. 
Kjo për shkak se, siç sqaron ajo, vitet e fundit kërcënimet dhe sulmet shfaqen kryesisht përmes 
platformave online, ndryshe nga më herët, kur janë bërë në formë verbale.

Ashtu si Adelina, edhe Valbona nuk e identifikon qartë motivin gjinor në këto raste. Ajo nuk thotë 
se është sulmuar “sepse është grua”, por i përshkruan këto si pjesë të realitetit të punës në 
gazetari.

Bytyqi thekson se aspekti emocional dhe psiqik janë në veçanti të prekura. Ndikimi i tyre, 
sipas saj, nuk vërehet vetëm në kryerjen e detyrave, për të cilat duhet shumë angazhim edhe 
përkushtim, por edhe në nivel personal, duke të krijuar vështirësi në menaxhimin e tij (ndikimit) 
apo edhe duke prekur personat që na rrethojnë.

Kjo tregon se, ndikimet e kërcënimeve dhe sulmeve fizike, nuk mbetën të izoluara vetëm në 
sferën profesionale, por shtrihen edhe në jetën e tyre private dhe sferën shoqërore.

Bytyqi deklaron se nuk ka pasur ndonjë rast, për të cilin ka pasur nevojë të raportohet në polici, 
si dhe se nuk është përballur me ndonjë padi Slapp, apo me kërcënime për padi.

Bazuar në Raportin “Pozita dhe siguria e grave gazetare në Kosovë”, të hartuar nga AGK, 
format e zakonshme të abuzimit ndaj gazetareve gra përfshijnë komentet seksiste, kërcënimet 
për dhunë, doksimin dhe imitimin e mediave sociale. Ky ngacmim dixhital jo vetëm që minon 
besueshmërinë e tyre profesionale, por gjithashtu paraqet sfida serioze emocionale dhe 
psikologjike. Mbështetja ligjore shpesh sigurohet përmes rrjeteve të kolegeve ose iniciativave 
ad-hoc të shoqërisë civile.. 21

Gjithashtu, sipas të dhënave të siguruara nga AGK, shumica e gazetareve gra raportojnë 
se janë përballur me forma të ndryshme të diskriminimit dhe ngacmimit në vendin e punës, 
duke përfshirë komentet seksiste, nënvlerësimin profesional dhe mungesën e përfaqësimit në 
pozita udhëheqëse. Këto praktika jo vetëm që cenojnë barazinë gjinore, por gjithashtu rrisin 
cenueshmërinë e grave gazetare ndaj presioneve të jashtme dhe dhunës, duke kufizuar rolin e 
tyre në hapësirën publike dhe në proceset demokratike 22.

21   Për më tepër, shih: https://agk-ks.org/site/assets/files/3619/pozita_dhe_siguria_e_grave_gazetare_ne_kosove_fi-
nal_sq-1.pdf
22   Po aty.

Në një rast tejet shqetësues, për të cilën kishte reaguar edhe AGK, është sjellja e kryetarit të 
Komunës së Prishtinës, Përparim Rama, në drejtim të gazetares së “Reporterit”, Leonora Kolukaj. 
Gazetarja ka provuar t’i bëjë pyetje zotit Rama para një konference shtypi, dhe ka hasur në 
sjellje të papërshtatshme nga kryetari dhe stafi i tij. Rama dëgjohet duke e quajtur “loçkë”, 
gazetaren, një gjuhë e përsëritur e tij me tone seksiste ndaj gazetareve gra.” 23

Rastet e tilla dëshmojnë se, megjithëse ekzistojnë mekanizma të përgjithshëm ligjor për 
mbrojtjen e gazetarëve, mungon një qasje e specializuar dhe e ndjeshme gjinore që të adresojë 
sfidat unike me të cilat përballen gazetaret gra. Ky boshllëk mbetet një nga sfidat kryesore për 
garantimin e sigurisë në fushën e medias.

Në tabelën e mëposhtme janë paraqitur të dhënat e AGK - së të publikuara në platformën e tyre 
dokumentuese, të cilat ofrojnë një pasqyrë të përgjithshme mbi numrin e shkeljeve të të drejtave 
të gazetarëve sipas gjinisë gjatë periudhës 2021 – gusht 2025.24

TABELA 5.
Numri i rasteve të shkeljes së të drejtave të gazetarëve gjatë periudhës 2021 – gusht 2025, 
sipas gjinisë.

ASOCIACIONI I GAZETARËVE TË KOSOVËS

2021 2022 2023 2024
Janar - gusht  

2025 Total

        Burra 3 2 6 6 6   69

  Gra 3 2 6 6 6  36

Nga këto të dhëna vërehet qartë se, edhe pse gazetarët burra vazhdojnë të raportojnë më 
shumë raste në numër, rritja e shpejtë e rasteve të grave gazetare është shqetësuese. Duke 
pasur parasysh se gratë përfaqësojnë një grup më të vogël brenda komunitetit të gazetarëve, 
kjo rritje tregon një ekspozim gjithnjë e më të lartë ndaj shkeljeve. Kur këto të dhëna kombinohen 
me gjetjet e raporteve mbi komentet seksiste, seksizmin e përditshëm dhe sulmet në diskursin 
publik, bëhet e qartë se gazetaret gra përballen me një barrë të shtuar rreziku, përfshirë edhe 
rrezikun e sulmeve me dimension gjinor. Rritja e rasteve është indikator i qartë se nevojiten 
masa më të specializuara dhe të menjëhershme për mbrojtjen e tyre, pasi shifrat tregojnë një 
tendencë të përkeqësuar dhe jo të rastësishme.

23   Kallxo.com, AGK-ja dënon sjelljen dhe gjuhën e përdorur nga Përparim Rama ndaj gazetares Leonora Kolukaj, 2 gusht 
2025.
24   Në këto shifra nuk janë të përfshira rastet ndaj grupeve, por vetëm ndaj individëve.

8. Sulmet dhe linçimet online 
në hapësirën digjitale

25   Për më tepër, shih https://agk-ks.org/site/assets/files/3564/kos-alb_2024_1-1.pdf
26   Për më tepër, shih https://paparaci.com/516122/flutura-kusari-pergatit-padi-per-ngacmim-online-ndaj-mentor-lluga-
liut/

Gazetarët dhe punonjësit e medieve në Kosovë përballen gjithnjë e më shumë me forma të 
ndryshme të ngacmimit online, të cilat kanë fituar intensitet sidomos në vitet e fundit. Ndër 
incidentet më të shpeshta përfshihen kërcënimet me vdekje përmes rrjeteve sociale, fyerjet 
dhe shpifjet e drejtpërdrejta, si dhe fushatat e orkestruara të diskreditimit, të cilat synojnë të 
minojnë besueshmërinë profesionale të gazetarëve. 

Një dimension i veçantë i këtyre ngacmimeve lidhet me gjininë: gratë gazetare raportojnë se 
janë më të ekspozuara ndaj komenteve seksiste, kërcënimeve me dhunë seksuale dhe formave 
të përndjekjes digjitale, që shpesh shoqërohen me shpërndarjen e paautorizuar të informatave 
personale ose madje me tentativa për hakim të llogarive. Këto forma ngacmimi kanë pasoja të 
thella psikologjike dhe profesionale, duke krijuar një ambient edhe më të pasigurt për gazetarinë 
kritike.25

Institucionet shtetërore deri më tani nuk kanë krijuar një mekanizëm të posaçëm për mbrojtjen e 
gazetarëve nga ngacmimet online. Policia e Kosovës trajton këto incidente si raste të zakonshme 
të krimeve kibernetike, pa i marrë gjithmonë në konsideratë dimensionet e veçanta kur viktima 
është gazetar. Kjo qasje formale, shpesh pa ndjeshmëri të mjaftueshme, i bën mekanizmat 
mbrojtës të duken joefikasë në praktikë.

Një shembull konkret i linçimit online është rasti i juristes së të drejtës së medias, Flutura Kusari, 
e cila për tre vite me radhë u përball me një fushatë të vazhdueshme sulmesh në internet, që 
përfshinin fyerje seksiste, ofendime dhe forma të përndjekjes së përsëritur. Mbështetjen juridike 
ajo e siguroi nga Instituti i Kosovës për Drejtësi, organizatë që ndihmoi në hartimin e kallëzimit 
penal ndaj autorit të këtyre sulmeve.26 Megjithatë, pas dorëzimit të kallëzimit, Prokuroria 
Themelore në Prishtinë vendosi ta hedhë poshtë atë, duke argumentuar se nuk ekzistonin 
elementet e nevojshme për të nisur ndjekjen penale. Pas këtij vendimi, u paraqit një ankesë në 
Prokurorinë e Apelit, por edhe ky institucion refuzoi kërkesën duke e konsideruar të pabazuar 
dhe në këtë mënyrë vërtetoi aktvendimin e Prokurorisë Themelore për hedhjen e kallëzimit penal.

Një rast tjetër i rëndësishëm është ai i portalit “AlbKings”, i cili përmes kanaleve online ka 
kërcënuar gazetarët e platformës hulumtuese Kallxo.com dhe gazetarë të platformave të tjera, 
duke i vënë ata në shënjestër të sulmeve verbale dhe kërcënimeve të drejtpërdrejta. 

Në muajin prill dhe maj të vitit 2024, “Kallxo Pernime” kishte publikuar dy hulumtime serioze: njërin 
për “ngacmime seksuale” dhe tjetrin për “dhunë në familje”. Më pak se tri orë pas publikimit të 
hulumtimit për “dhunën në familje”, numri i gazetares e cila hulumtoi rastin u shpërnda në rrjet 

me mbishkrimin “Thirreni për naj intervistë!”. Nga veprimi në fjalë, dhjetëra anëtarë të grupit u 
motivuan për të nisur fushatën me ngacmime në drejtim të gazetares. 27

Gjithashtu, edhe Ardiana Thaqi - Mehmeti, autore e emisionit “KIKS Kosova”, ka qenë cak i 
sulmeve nga “AlbKings”. Fillimisht, numri i saj personal është publikuar në grupin “Albkings” si një 
akt hakmarrjeje për raportimet që ajo i ka bërë rreth këtij grupi.  Ajo ka marrë shumë mesazhe 
dhe telefonata kërcënuese dhe denigruese, jo vetëm në numrin e telefonit, por edhe në rrjetet 
e saj sociale.28

Këto raste ngritën shqetësime serioze mbi sigurinë e reporterëve investigativ dhe ekspozoi 
mungesën e një reagimi të shpejtë dhe të koordinuar nga institucionet.29

Një mbrojtje më e dukshme përballë këtyre sfidave ka ardhur nga AGK, i cili monitoron dhe 
dokumenton rastet e ngacmimeve online, duke ofruar njëkohësisht edhe mbështetje ligjore 
për viktimat. Përveç kësaj, disa organizata të shoqërisë civile kanë ndërmarrë iniciativa për të 
rritur ndërgjegjësimin publik mbi pasojat e sulmeve digjitale ndaj gazetarëve dhe për të nxitur 
solidaritetin profesional. Këto përpjekje kanë kontribuar në ekspozimin e problemit, por në 
mungesë të një reagimi të strukturuar institucional ato mbeten të kufizuara në efektin e tyre.

Megjithatë, mungesa e një qasjeje të koordinuar institucionale dhe mungesa e një sistemi të 
raportimit efektiv bëjnë që gazetarët shpesh të ndihen të pambrojtur. Si rezultat, vetëcensura 
dhe tërheqja nga temat e ndjeshme mbeten strategji të përdorura nga shumë profesionistë të 
medias për të shmangur këto sulme.

27   Për më tepër, shih: https://kallxo.com/lajm/arsyet-pse-deshtoi-seanca-ndaj-te-akuzuarve-ne-rastin-albkings-
me-30-01-2025/
28   Për më tepër, shih: https://agk-ks.org/lajmet/gazetarja-ardiana-thaci-mehmeti-cak-i-sulmeve-ne-grupin-albkings/
29   Për më tepër, shih: https://kallxo.com/lajm/si-i-kercenonte-viktimat-admini-i-grupit-albkings/ .

9. Mungesa e reagimeve të 
autoriteteve publike mbi 
sulmet ndaj gazetarëve dhe 
aktivistëve

30   Për më tepër, shih: https://agk-ks.org/lajmet/agk-ja-e-shokuar-me-vendimin-e-mint-kunder-klan-kosoves/

Reagimet publike të autoriteteve në Kosovë mbi sulmet dhe kërcënimet ndaj gazetarëve kanë 
qenë  të pakta dhe shpesh jo të qëndrueshme. Në disa raste, institucionet kanë dalë me deklarata 
publike për të dënuar sulmet, por mungesa e masave konkrete ligjore dhe ndjekjes penale ka 
zbehur ndjeshëm besueshmërinë e tyre. Kjo shpeshherë ka krijuar përshtypjen se reagimet ishin 
më shumë të motivuara nga presioni i opinionit publik apo i organizatave ndërkombëtare, sesa 
nga një përkushtim i sinqertë për mbrojtjen e gazetarëve.

Reagimet e liderëve politikë në Kosovë karshi sulmeve ndaj gazetarëve shpesh kanë qenë të 
kushtëzuara nga konteksti politik. Në raste kur gazetarët kanë mbuluar aktivitetet e opozitës 
dhe janë përballur me kërcënime apo pengesa, partitë në pushtet kanë dalë me deklarata më 
të forta dhe më të vendosura në mbështetje të tyre. Ndërsa, në anën tjetër, kur mediat kanë 
qenë kritike ndaj qeverisë, reagimet nga përfaqësuesit e pushtetit shpesh kanë marrë formën e 
deklaratave denigruese, duke i etiketuar gazetarët si “të njëanshëm” apo “të kapur nga interesa 
të caktuara”. Ky standard i dyfishtë jo vetëm që minon besueshmërinë e institucioneve, por edhe 
përforcon perceptimin se liria e medias trajtohet në mënyrë selektive dhe jo si parim i barabartë 
për të gjithë.

Një shembull tipik i këtij trendi është ai i vitit 2023 rreth Televizionit “Klan Kosova”, ku përfaqësues 
të qeverisë jo vetëm që nuk mbrojtën institucionin mediatik nga presionet ligjore dhe 
administrative, por përdorën gjuhë denigruese në adresë të këtij mediumi.30 Kjo situatë ngriti 
shqetësime serioze për ndërhyrje politike dhe përpjekje për të dobësuar një media kritike ndaj 
pushtetit. 

Zhvillime të ngjajshme kanë alarmuar edhe organizatat e shoqërisë civile, të cilat kanë qenë 
ato që kanë marrë rolin e mbrojtësit të lirisë së shprehjes. Lëvizja FOL, ndër të tjera, ka kritikuar 
publikisht mungesën e transparencës së autoriteteve publike në raport me lirinë e medias. Në 
janar 2025, FOL reagoi fuqishëm kundër ndryshimeve të rregullores për KPM-në, duke i cilësuar 
ato si përpjekje për politizim dhe instrumentalizim të institucionit në interes të pushtetit. 
Sipas FOL, një akt i tillë përbën sulm të drejtpërdrejtë ndaj lirisë së shprehjes dhe themeleve 
demokratike në Kosovë, duke e rrezikuar funksionimin e KPM-së si një organ i pavarur31. 

Edhe vetë gazetarët kanë raportuar se shpesh ndihen të pasigurt për shkak të mënyrës se si 
trajtohen publikisht nga përfaqësuesit e pushtetit. Kjo gjendje e bën profesionin e gazetarit 
gjithnjë e më të pasigurt në Kosovë dhe shton rrezikun e vetcensurës, duke kufizuar lirinë e 
shprehjes dhe cilësinë e informimit të publikut. 

Në mungesë të një reagimi të fortë institucional për të mbrojtur gazetarët nga ky diskurs i 
dëmshëm, si dhe përballja me presionin politik dhe kulturën e frikës, mbeten një nga sfidat më 
serioze për median e lirë në vend.

31   Kosovë, reagime rreth ndryshimeve në udhëheqjen e Komisionit të Pavarur për Media

Konkluzione dhe Rekomandime

Gjatë periudhës janar 2021 - gusht 2025, siguria e gazetarëve dhe punëtorëve të medieve në Kosovë 
ka qenë e brishtë dhe shpesh alarmuese. Të dhënat tregojnë shpeshherë për eskalim të përdorimit 
të dhunës dhe kërcënimeve, e sidomos gjatë protestave në veri të vendit gjatë vitit 2023. 

Të dhënat zyrtare të Policisë së Kosovës tregojnë se në këtë periudhë janë trajtuar gjithsej 29 raste 
të sulmeve me karakter fizik ndaj gazetarëve (sulme, lëndime të lehta/të rënda trupore, ngacmime) 
dhe 75 raste me karakter jo-fizik (kanosje, kërcënime, ndërhyrje në sistemet kompjuterike, nxitje 
përçarjeje etj.). Viti 2023 shënon kulmin, me 14 raste fizike (48% e totalit) dhe rritje të dukshme të 
rasteve jo-fizike, në përputhje edhe me tensionet politike dhe protestat në veri të vendit.

Paralelisht me të dhënat policore, rastet e dokumentuara nga AGK dhe intervistat e zhvilluara 
tregojnë qartë se kërcënimet dhe sulmet kanë pasoja të drejtpërdrejta psikologjike dhe 
profesionale. Gazetarët shpesh përballen jo vetëm me dhunë fizike në terren, por edhe me 
kërcënime të përsëritura me jetë, fushata diskredituese, vetëcensurë të imponuar dhe ekspozim 
të vazhdueshëm ndaj sulmuesve gjatë procedurave gjyqësore. Rrëfimet e tyre nxjerrin në pah 
veçanërisht: mungesën e hetimeve të plota dhe të motivuara, tendencën për mbyllje të rasteve 
pa trajtim të thelluar të motivit, si dhe përdorimin në rritje të padive SLAPP nga persona publikë 
për të ushtruar presion mbi raportimin kritik.

Në anën tjetër, roli i AGK-së dhe organizatave të shoqërisë civile ka qenë thelbësor për 
dokumentim, ndërmjetësim dhe mbështetje ligjore, duke kompensuar boshllëqet institucionale. 
Megjithatë, mungesa e një sistemi të hershëm të vlerësimit të rrezikut dhe protokolleve të 
standardizuara për rastet me gazetarë, sidomos për kërcënimet online dhe paditë SLAPP, e lë 
mjedisin e punës të gazetarëve të pasigurt.

Gratë gazetare përballen me një rrezik të shtuar: sulme seksiste, kërcënime dhe përndjekje 
online. Mungesa e protokolleve të ndjeshme gjinore dhe reagimi shpesh formal i institucioneve, 
nënvlerësojnë dimensionin gjinor të sigurisë, duke nxitur vetcensurë dhe tërheqje nga temat e 
ndjeshme. Paralelisht, sulmet ndaj institucioneve mediatike dhe shoqatave profesionale janë 
rritur pas vitit 2023, duke sinjalizuar një përpjekje më të gjerë për të dobësuar infrastrukturën 
kolektive të lirisë së medias.

Diskursi politik shpesh ka qenë polarizues, me etiketime denigruese ndaj medieve, gjë që e 
ushqen kulturën e mosndëshkimit dhe e bën reagimin shtetëror të duket selektiv. Edhe pse ka 
pasur dënime publike ndaj dhunës, mungesa e masave të qëndrueshme dhe ndjekjes penale e 
zbeh besueshmërinë institucionale.

Rrjedhimisht, mund të thuhet se Kosova ka bazë normative të qëndrueshme për mbrojtjen 
e gazetarëve, por i mungon kohezioni praktik: statistika të dedikuara, protokolle të qarta 
operative, qasje e ndjeshme gjinore dhe konsistencë në zbatim. 

Bazuar në atë që u theksua më lartë, Lëvizja FOL jep këto 
rekomandime:

  �Policia e Kosovës, Sistemi Prokurorial dhe Sistemi Gjyqësor të krijojnë një Regjistër të 
përbashkët mbi rastet e gazetarëve dhe punonjësve të medieve, duke ndarë statistikat sipas 
llojit të kërcënimit apo sulmit.

  �Të intensifikohen trajnimet e zyrtarëve të policisë dhe prokurorisë për të kuptuar rolin e medias 
dhe për të reaguar me urgjencë në çdo rast të raportuar.

  �Përfaqësuesit e Qeverisë dhe të partive politike të ndalojnë retorikën denigruese ndaj medieve 
dhe të angazhohen publikisht për mbrojtjen e lirisë së shprehjes.

  �Të kufizohet përdorimi i Padive SLAPP kundër gazetarëve, duke miratuar ligje specifike për 
mbrojtjen e tyre, apo duke amendamentuar ligjet ekzistuese.

  �Të sigurohet proces i shpejtë dhe transparent në gjykimin e rasteve të kërcënimeve dhe 
sulmeve ndaj gazetarëve.

  �Të forcohet solidariteti mes gazetarëve dhe medieve në raste sulmesh dhe kërcënimesh të 
tjera, përmes reagimeve të përbashkëta dhe fushatave sensibilizuese.

  �Të kërkohet llogaridhënie nga autoritetet vendore për zbatimin e standardeve ndërkombëtare 
për mbrojtjen e lirisë së shprehjes.

30 Raport mbi sigurinë e gazetarëve dhe punonjësve të medieve



 (JANAR 2021 – GUSHT 2025) 31




